
adjakă ngentjanang pegelah-gelahanē baan imēmē wiadin loeah tiange, toesing pesan roengoeang tiang, setondēnnē tiang maan madat; sedeng gatina ngomong, kalain tiang koemah penga- depan madatē, ditoe tiang meēnak-ēnak memadat. 

Mara tawanga baan imēmē moeah loeh tiangē, tiang seobă dadi pemadat, sanget pesan moenjinnē mekedadoea nglemek- kin tiang, nanging angan aboekoe nēnten wēnten idepang tiang pengelēmēkne. 

Imēmē tekēn koerenan tiangē nēkanang. apang edă pege-lah-gelahanē bakat adep, anggon tiang meli madat. Jadin boekă apă baană najanang, masih pajoe tiang ngadep oemă asikoet, anggon tiang meli madat, rēh toesing peloet baană ngadianin pemelin madat tekēn imēmē moeah koerenan ti-angē. Dēning kalo meēmēn tiangē tan mari sedih, awanina mati.

Penelah madat tiangē sajan mekelo ngedēnang dogēn; awak tiangē sajan berag toer merasă toeară njidaang ngenken. Lemahne tiang medem dogēn, peteng mară bangoen. Da-mar tekēn tjangkelong tiangē toesing taen belas tekēn tongos tiang medem. Jan adi anak anē tidong pemadat tekă koe-mah tiangē, pepesan nenten roengoeang tiang, jadin adă boeat lakar omongangă.  Tjarik moeah tegal tiangē soemă- sat mekedjang koetang tiang. Dinoedjoenē kekēwehan tekēn pemelin madat, ditoe marainget. Sat ngetiban tiang ngadep oema, kanti telah mekedjang; oemahē mekedjang oeoegan, toeară roengoeang. Beranan tiangē telah kadep. Oemahē masih keto, ketoeanang toeah aboengkoel ane tongosin tiang. Dening keto tiang dadi anak tiwas nēk-tēk. Wireh tiang memadat, dadi teresnan koerenan tiangē sajan toenă. Sesoeban tiange tiwas, kekasihan tiange meke-djang metinggal. Adă pianak tiang adiri, tansah kegeringan, awaknē lemet tan pebajoe mară metoeoeh limang oton, lantas iă mati. Soeoedan ento koerenan tiangē sing dadi boein ngelah panak. Toeoeh koerenan tiangē masih tjendek, ke batek baan sanget doehkitannē.

